
Такташ яратуы
1980 ел,   18 октябрь.
Без, студент-шагыйрьләр Ркаил Зәйдулла, Газинур Морат һәм мин, Хәсән ага Туфан фатирында.
Шагыйрь сөйли:
«...Такташ белән инде танышкан, дус​лашкан чак. Кутуй белән бергә «Болгар» номерында, бер бүлмәдә яшәгән вакыт... Берчак Гадел әйтеп ташлады: «Әйдәгез, өчебез дә бер үк вакытта өйләнәбез!..»
Беренче булып Такташ өйләнде. Сылу, чибәр генә Гөлчирә исемле кыз алды ул. Аннары...»
                                                                              (Көндәлектән)
Якын дусты Хәсән ага сөйли... 
Ияртә дә безне үзе белән 
Еллар эргәсенә алып китә -
Йөртә безне Такташ эзләреннән... 
Ияртә дә безне үзе белән.
Сөйли безгә:
«Урыс әдипләре
Гоголь «шинеленнән» чыккан кебек,
Татарның да күпме шагыйрьләре
Такташ шигыреннән чыкты килеп -
Тукай шигыреннән чыккан кебек...»
Тәрәзәдән төшкән ай яктысы 
Шул елларның әллә яктысымы?! –

Безнең күз алдында гәүдәләнә 
Такташ-браматның якты сыны, -
Шул елларның әллә яктысымы...
Хәсән ага сөйли - - бәян итә 
Такташ фаҗигасен шагыйрь гыйшкын... 
Үз башыңа әгәр төшмәсә ул, 
Аңлый алмас кебек аны һичкем –

Шагыйрь фаҗигасен, Такташ гыйшкын.
Үсеп тора кызлар. Очрап тора 
Пәризатлар кебек гел чибәрләр. 
Иләсләнмәс сыман җаныңны да 
Иләс-миләс итәр Гөлчирәләр,- 
Пәризатлар кебек гел чибәрләр...
Гел шатлыктан гына тормый Сөю, 
Булыр парә-парә килгән мәлләр, -
Бала хакына дип яшәүләрең 
Тоташ януларга әверелгәндә... 
Булыр парә-парә килгән мәлләр.
...Бугазымда әллә утлы төер, 
Күңелемдә әллә ачы юшкын?.. 
Теләсәм дә аңлый алмам сыман –

Такташ фаҗигасен, шагыйрь гыйшкын. 
Мәңге аңлый алмас аны һичкем.

